
Pinsiers de orientamënt
Le proiet dl ann 2011/12





dles scolines ladines
Les scolines de Südtirol é gnüdes definides te sü compić formatifs y educatifs sciöche pröm scalin dl sistem formatif y de istruziun tres la lege n. 5 dai 16.07.2008. Les indicaziuns provinziales por le laûr pedagogich tles scolines aprovades cun delibera dla Junta provinziala n. 1181 dai 27.04.2009 vëiga danfora la definziun de n model de laûr (Leitbild) da pert dles direziuns dles scolines.
Tl ann de scolina 2005/06 à la Direziun dles scolines ladines invié ia n prozès de svilup de süa istituziun lauran fora n manual dl’organisaziun che vëgn atualisé vigni ann. Chësta é stada na buna fondamënta por svilupé inant le laûr da vigni dé. La Direziun dles scolines ladines à laurè fora ti ultims agn n bun model de laûr por ti ester al compit zite dl’educaziun y formaziun di pici mituns y dles pices mitans.

Le svilup de pinsiers d’orientamënt tl model de laûr fej pert dl conzet dl svilup istituzional, che le team de Direziun dles scolines à orü concretisé tres chësc proiet de n ann scolastich.

Bele tl ann de scolina 2010/11 él gnü laurè te dötes les scolines cun gran impëgn pro le tema dl ann “Renforzè le lingaz, la cultura y les tradiziuns ladines”. 

Le fin dl proiet dl ann 2011/12 ê chël de atualisé le model de laûr cun i  pinsiers d’orientamënt dla Direziun. Al é n laûr che basëia sön n model de”Zwischenton Bildung im professionellen Kontext” che é gnü invié ia d’isté dl 2011 dal team de Direziun cun le sostëgn profescional de Siegrid Jamnig y Ernst Windischgraetz, lauran sön n adatamënt dl model ala realté dles scolines ladines y concretisan i singui vari intratan chësc ann de scolina.
I pinsiers d’orientamënt é da capì sciöche atejamënt fondamental che contëgn i valurs y prinzips plü importanć sciöche orientamënt al personal pedagogich, ales porsones che porta responsabilité y colaborëia cun la scolina. Ai n’é nia ponsà por na scafa, mo dess restè “en movimënt”. Al é 5 piniers d’orientamënt cun na liënda de spligaziun. Les coordinadësses dles 17 scolines s’à cruzié de daidé tla formulaziun de chisc pinsiers y à laurè lassura cun i teams, cun i mituns y les mitans, cun i geniturs y cun le Comun.  Te vigni seziun él gnü realisé n das che rapresentëia simbolicamënter chësc laûr. La rapresentaziun cun tröc de bi corusc desmostra la creativité y vitalité dl’istituziun. La Direziun dles scolines y l’Ofize por la cultura ladina à inće realisé n so das.
L’Ofize por la cultura ladina é ste n partner de gran valur por la conclujiun dl proiet. Le lingaz y la cultura ladina é i pilastri de nosta identité y de nosta istituziun de formaziun. 
I 5 pinsiers d’orientamënt é gnüs formulà insciö do na fasa de partezipaziun y discusciun plü lungia:

Ara va ma deboriada
Vire chilò – jì ala scolina chilò

Vignöna y vignun de nos: n monn tl monn

Lerch y tëmp por esperimenté, imparè da conësce y fà para

Porsones competëntes y autonomes tla vita

Al vëgn alzè fora dassënn le valur dl laurè adöm danter dötes les porsones responsables tles y por les scolines ladines. L’identité ladina nasc y se svilupëia bele ti pröms agn de vita. Da chësc nasc n impëgn y dovëi tler  por les scolines de chësc raiun. Vigni möt, vigni möta y vigni porsona cun responsabilité por la formaziun é unich o unica te süa sort. Chësc dess gnì reconosciü, valorisé y renforzè. Tl 4. y 5. pinsier vëgnel fora ćiamò plü tlera la inćiaria dla scolina: vire, imparè da conësce, fà esperiënzes y podëi fà para é la condiziun de basa dl imparè te chësta eté.
Tres na atualisaziun, discusciun y tematisaziun resta chësc model de laûr vigni ann “en movimënt”. 

